
47.

E d’un fûrô fremendo nell’interno,

Tanto ciù forte do fûrô d’Achille,

Quanto ciù fea l’è a raggia de l’Inferno

Da raggia umana, o l’ha lasciôu i Antille

Pe ciammâ i socii do so crussio eterno:

E d’un asbrio façendo ciù de mille

Migge, a fermâ ô s’andava in çimma a un'äta

Montagna Americana, in sciö Sorata;


48.

Di Ande ô Sorata primmo per altessa,

Righinaggia de monti senza fin,

Che a gran tæra do Sud ne-a so lunghessa

Da Darien fin a l’ultimo confin

Attraversando van ne-a forma stessa,

Che attraversan l’Italia i Apennin,

De questi ciù sublimi e ciù nevosi,

Ma non ciù ameni, nè coscì famosi.


49.

Appeña quella çimma culminante

Toccava l'Angeo tenebroso e immondo,

Tanto ô s'è alzôu façendose gigante

Che ô veddeiva ô Pacifico profondo

A Ponente, e l’Atlantico a Levante,

Da un polo a l’atro tutto ô Nêuvo Mondo,

E a-ô mæximo momento un urlo ô dava,

Che in tutto l’emisfero ô rimbombava.


50.

Terribiliscimo urlo, in paragon

Do quæ l’è appeña a rantega e ô lamento

D'un moribondo ô sparo do cannon,

O fracasso do mâ sbattûo da-ô vento,

O scroscio orrendo e prolungôu d’un tron:

I popoli tremavan pe spavento,

A-i quæ di Cemi quello crio de sdegno [1]

Orrendo e straordinaio ô paiva segno.





	↑ I Cemi son genii cattivi presso i Indien occidentali.

